
   Кĕрхи илем килет, ав, тĕнчене:

Сăрлаççĕ йывăçсем çулçисене,

Акать шур хурăн çĕр çине

Юрла-юрла сап-сарă ылтăнне.



Çăка çулçи вĕлтĕртетсе ӳкет,

Çиле савса, шавлать кĕрхи вăрман.

Çулçисене тупас тесе пуçне пĕкет

Асатте пек аялалла юман.



Пĕр çамрăк тилĕ вăрманта çӳрет,

Вăл тĕлĕннĕ тĕнче улшăннипе.

Пакша васкавлăн йăвине кĕрет,

Вăл тĕл пуласшăн мар çак тилĕпе.



Çерçи кунтах сиккелесе çӳрет,

Кĕр туприпе вăл мантăрланнă пит.

Мулкач, чĕвен тăрса, мана чĕнет:

«Атя, тăванăм, — тет вăл, — хуса çит!»



Усал сăр кашкăр аякра улать,

Те йĕр шырать, те амине кĕтет.

Хĕвел вăрман çине пăхса кулать,

Сăр кашкăра вăл хăй патне чĕнет.



Упа вырнаçнă йăвине кĕрсе,

«Ан кансерлĕр — тет, — çывăрма мана»

Хуркайăксем çӳл тӳпере йĕрсе,

«Сывпул!» — тесе çунат сулаç мана.



Турат çинче ларать пĕччен курак,

Çак илеме курса ӳкерчĕк пек.

Кĕрхи çак тĕнчере кĕтрет пурах,

Илет вăл тыткăна асамçă пек.

